
MINUTI 

 

Laqgħa tal-Kunsill Lokali Ix-Xagħra 

 

Is-Seba’ Leġislatura 

 

Laqgħa Numru Għoxrin (20) 

 

31 ta’ Ottubru, 2016 

 

Il-Kunsill Lokali Ix-Xagħra ltaqa’ fl-Uffiċċju Amministrattiv tiegħu li jinsab 

fi Vjal it-Tmienja ta’ Settembru, Xagħra Għawdex, fil-5.30 ta’ filgħaxija.  

 

PREŻENTI: 
 

Joe Cordina – Sindku 

Aaron Agius – Viċi Sindku 

Dr. Joseph Attard – Kunsillier  

Dr. Kevin Cutajar – Kunsillier 

 

 
ASSENTI B’APOLOĠIJI (Skont Ordni Permanenti 14A (3): 
 

Dr. Christian Zammit – Kunsillier 

 

 

 
UFFIĊJAL PREŻENTI: 
 

Ivan Attard – Segretarju Eżekuttiv 

Minuti 
 
Is-Sindku Joe Cordina ippresieda l-laqgħa.  
 
20.1   Qari tal-ittra ta’ apoloġija 

 
20.1.1 Is-Segretarju Eżekuttiv Ivan Attard ippreżenta u qara l-ittra ta’ apoloġija 

tal-Kunsillier Dr. Christian Zammit u l-membri preżenti unanimament 
aċċettaw l-apoloġija. 

 
20.2   Konsiderazzjoni u Approvazzjoni tal-Minuti 

 
20.2.1 Il-Kunsill approva unanimament il-minuti tal-laqgħa numru 330 li saret 

nhar it-Tnejn 26 ta’ Settembru 2016 wara li jsiru l-korrezzjonijiet meħtieġa.  
 
20.2.2  Il-Kunsill approva unanimament il-minuti tal-laqgħa b’urġenza li saret nhar 

il-Ġimgħa 7 ta’ Ottubru 2016. 
 
20.3 Tweġibiet għall-Mistoqsijiet tal-Kunsilliera 

 
20.3.1 Il-Viċi Sindku Aaron Agius staqsa dwar jekk il-Kunsill bagħatx l-ittra lir-

residenti tal-pjazza li fiha nagħtu spjegazzjoni tax-xogħol li ser isir rigward 
it-tneħħija tal-wires tad-dawl. Is-Sindku wieġeb li l-inġinier Mario Galea 
għandu jiltaqa’ ma’ rappreżentanti tal-Korporazzjoni Enemalta sabiex 
jipprepara drawing ta’ kif ser isir ix-xogħol. Ġaladarba jkollna risposta, 
nistgħu nipproċedu billi ninfurmaw lir-residenti.  

 
20.3.2 Il-Viċi Sindku Aaron Agius staqsa dwar jekk hemmx xi żvilupp fuq it-

traffic management plan li ntalbet minnu għal Triq l-Imqades u Vjal it-
Tmienja ta’ Settembru. Is-Sindku wieġeb li din il-pjanta qed tiġi 
ippreparata mill-Perit Edward Scerri. 

 
20.3.3 Il-Kunsillier Dr. Joseph Attard staqsa jekk irċivejniex risposta mingħand 

Transport Malta rigward il-one way fi Triq Knisja li ġiet approvata mill-
Kunsill f’Lulju li għadda. Is-Sindku Joe Cordina wieġeb li sal-lum għadna 
ma rċivejna xejn u għaldaqstant ser nibagħtu reminder.  

20.3.4 Il-Kunsillier Dr. Joseph Attard staqsa dwar jekk tistax issir xi ħaġa sabiex 
jiġu indirizzati l-ilmenti diversi li qed nirċievu mingħand r-residenti 
rigward is-sistema l-ġdida tal-ġbir tal-iskart domestiku u organiku. Is-
Sindku wieġeb li din hija problema li qed taffettwa lil Għawdex kollu, 
inkluż il-lokalita’ tagħna. Huwa qal li l-Gvern Ċentrali għandu għanijiet li 
jrid jilħaq f’dan il-qasam skont direttiva tal-Unjoni Ewropea u għaldaqstant 
irridu nadattaw għal dawn iċ-ċirkustanzi. Is-Sindku propona u l-Kunsill 
qabel li għandna nkomplu nenfasizzaw fuq il-ħtieġa li n-nies għandhom 
ikunu edukati sew dwar dan il-proċess u għaldaqstant ser nitolbu l-għajnuna 
tal-Wasteserv biex naraw kif dan jista’ jsir.  

 
20.3.5 Il-Kunsillier Dr. Kevin Cutajar staqsa dwar jekk kienx hemm xi żvilupp 

rigward ix-xogħol ta’ spustjar tal-kaxxa tat-telefon li hemm ħdejn il-playing 

field fi Vjal it-Tmienja ta’ Settembru. Is-Sindku Joe Cordina wieġeb li s-
Segretarju Eżekuttiv iltaqa’ mal-inġinier Carmel Mizzi Cefai fejn dan 
infurmah li mhux possibbli għall-kumpanija li din il-kaxxa titressaq għas-
sit propost minna u dan minħabba li biex isir hekk, trid issir fost l-oħrajn 
trinka biex minnha jgħaddu l-wires tad-dawl u tat-telefon. Wara 
diskussjoni, is-Sindku propona u l-Kunsill qabel li għandna nerġgħu nitolbu 
li dan ix-xogħol isir fl-iqsar żmien possibbli a spejjeż tal-kumpanija. F’każ 
li dan ma jsirx, il-Kunsill ser jagħmel ix-xogħol hu.  

 
20.3.6 Il-Kunsillier Dr. Kevin Cutajar staqsa dwar jekk sarx ix-xogħol ta’ 

manutenzjoni fuq il-bieba tal-kaxxa tat-telefon li tinsab fi Pjazza l-Vitorja. 
Is-Sindku wieġeb li din il-bieba qed tissewwa minn ħaddiema tal-GO plc 
f’Malta u għaldaqstant nittamaw li titlesta malajr kemm jista’ jkun.  

 
20.3.7 Il-Kunsillier Dr. Kevin Cutajar staqsa dwar jekk saritx il-laqgħa mas-Sur 

Ronald Bugeja rigward attivita’ li matulha jinġabru donazzjonijiet b’riżq il-
kampanja ta’ għarfien dwar il-marda tal-ALS. Is-Sindku Joe Cordina 
wieġeb li s-Segretarju Eżekuttiv iltaqa’ mas-Sur Bugeja fl-14 ta’ Ottubru li 
għadda u hemm il-ħsieb li din l-attivita’ ssir matul Awwissu li ġej.  

 
20.3.8 Il-Kunsillier Dr. Kevin Cutajar staqsa dwar jekk inxtrawx il-kotba għall-

benefiċċju ta’ dawk li għandhom id-dyslexia biex jintużaw fil-librerija 
pubblika. Is-Sindku wieġeb li dawn il-kotba nxtraw mill-Assistant 

Principal Josephine Sultana u ser jitpoġġew fil-librerija matul ix-xahar ta’ 
Novembru.  

 
20.3.9 Il-Kunsillier Dr. Kevin Cutajar staqsa jekk kienx hemm xi żvilupp fuq il-

proposta li rċieva miċ-Ċentru Santa Marta sabiex nixtru numru ta’ vażetti 
bil-ġulepp tal-ħarrub li jingħataw b’rigal fl-okkażjoni tal-festi tal-Milied 
lill-anzjani li jattendu fiċ-Ċentru ta’ Matul il-Jum. Il-Kunsill qabel li din il-
proposta m’għandhiex tiġi milqugħa iżda għandna nikkunsidrawha għal xi 
okkażjoni oħra.  

 
20.3.10 Il-Kunsillier Dr. Kevin Cutajar staqsa dwar jekk ħariġx il-permess għaż-

żbir tas-siġra tal-ħarrub li tinsab biswit il-Mitħna Ta’ Kola. Is-Sindku Joe 
Cordina wieġeb li l-Kunsill applika għal dan il-permess u qed nistennew 
risposta mingħand it-Tree Permitting Unit tal-Awtorita’ tal-Ippjanar.  

 
20.3.11 Il-Kunsillier Dr. Kevin Cutajar staqsa dwar jekk kienx hemm xi żvilupp 

rigward it-tneħħija ta’ kaxxa tal-parking fi Pjazza Sant’Anton. Is-Sindku 
Joe Cordina wieġeb li għadna qed nistennew l-approvazzjoni ta’ Transport 
Malta biex dan ix-xogħol ikun jista’ jsir.  

 
20.4 Approvazzjoni tal-quarterly financial report għall-perijodu Lulju-

Settembru 2016 

 

20.4.1 Is-Segretarju Eżekuttiv Ivan Attard ippreżenta lill-membri tal-Kunsill il-
quarterly financial report għall-perijodu Lulju-Settembru 2016. Dan ir-
rapport juri li bejn l-1 ta’ Jannar u t-30 ta’ Settembru 2016, il-Kunsill kellu 
dħul finanzjarju ta’ € 396,962.90c u ħruġ finanzjarju ta’ € 322,877.79c. 
B’hekk, il-Kunsill sal-lum għandu bilanċ ta’ € 74,085.11c.  
 
Dan ir-rapport finanzjarju ġie approvat unanimament mill-Kunsilliera 
preżenti. 

 
20.5  Komunikazzjonijiet tas-Sindku 

 
20.5.1 Is-Sindku Joe Cordina informa lill-Kunsill li, wara rakkomandazzjoni mill-

Perita Mariella Xuereb u l-Inġinier Charlie Portelli, id-deadline tas-
sottomissjonijiet tal-offerti għat-tender relatat max-xogħol ta’ tisbieħ u 

rinovazzjoni quddiem il-Knisja ta’ Sant’Anton Abbati ġie estiż sat-Tnejn 7 
ta’ Novembru fil-11am. Għaldaqstant, l-aġġudikazzjoni tal-offerti li ser 
jintefgħu ser titħalla għal-laqgħa li jmiss.  

 
20.5.2 Is-Sindku Joe Cordina informa lill-Kunsill li sad-data tal-għeluq tas-

sottomissjonijiet tal-offerti għall-kwotazzjoni tat-tiżjin ta’ Vjal it-Tmienja 
ta’ Settembru u Pjazza l-Vittorja għall-festi tal-Milied, jiġifieri nhar il-
Ġimgħa 28 ta’ Ottubru fil-11am, intefgħet offerta waħda. Din kienet tal-
kumpanija D Illumination Limited u tammonta għall-prezz ta’ € 3750.  

 
 Is-Sindku propona u l-Kunsill qabel li għandu jinħatar bord ta’ 

aġġudikazzjoni li jkun iffurmat minnu, mill-Viċi Sindku Aaron Agius u 
mill-Kunsillier Dr. Joseph Attard biex jevalwa din l-offerta qabel tittieħed 
deċiżjoni dwarha.  

 
20.5.3 Is-Sindku Joe Cordina informa lill-Kunsill li ninsabu għaddejjin bil-

preparamenti tagħna għall-Kunċert tal-Milied li ser isir nhar l-Erbgħa 28 ta’ 
Diċembru 2016 fis-7pm fil-Knisja Bażilika ta’ Marija Bambina bis-sehem 
tal-Animae Gospel Choir. Is-Sindku qal li rċivejna korrispondenza mill-
Uffiċċju tal-President fejn ġejna nfurmati li l-President mhux ser tkun tista’ 
tattendi għal dan il-Kunċert u qed tiddelega lis-Sur Michael Grech, Viċi 
President tal-Kunsill tas-Superviżjoni fi ħdan il-Malta Community Chest 

Fund, biex jattendi minflokha.  
 
 Wara diskussjoni qasira, is-Sindku propona u l-Kunsill qabel li għandna 

niċċekkjaw mal-Uffiċċju tal-President dwar jekk jistax jattendi s-Sur Preca 
għan-nom tal-President. Bħala preżentatriċi tal-Kunċert, il-Kunsill qabel li 
għandna navviċinaw lill-ġurnalista Julia Farrugia biex naraw id-
disponibilita’ tagħha.  

 
Il-Kunsill qabel unanimament li r-riċeviment li kien isir għar-residenti 
barranin wara li jintemm il-Kunċert din is-sena ma jsirx minħabba 
attendenza fqira li kien qed ikun hemm fis-snin li għaddew. 

 
20.5.4 Is-Sindku Joe Cordina informa lill-Kunsill li, wara l-intervisti li saru nhar 

il-Ġimgħa 21 ta’ Ottubru 2016 għaż-żewġ kandidati eliġibbli biex jimlew 
il-post vakanti ta’ general hand fuq bażi part-time mal-Kunsill Lokali tax-

Xagħra, is-Sur Joseph Hili ġie fl-ewwel post filwaqt li s-Sur Paul Saliba 
ikkwalifika fit-tieni post.  

 
 Fid-dawl ta’ dan ir-riżultat, is-Sindku propona u l-Kunsill qabel 

unanimament li s-Sur Joseph Hili għandu jiġi magħżul biex jimla dan il-
post vakanti. 

 
20.5.5 Is-Sindku Joe Cordina informa lill-Kunsill li l-festa tradizzjonali ta’ 

Sant’Anton Abbati ser tiġi iċċelebrata nhar il-Ħadd 22 ta’ Jannar 2017. 
Huwa propona u l-Kunsill qabel li għandna nitkellmu mal-W.R. Kan. Dun 
Ġwann Sultana, Rettur tal-Knisja ta’ Sant’Anton, biex naraw 
x’kollaborazzjoni qed jistenna min-naħa tal-Kunsill fl-organizazzjoni ta’ 
din il-festa.  

 
20.5.6 Is-Sindku Joe Cordina informa lill-Kunsill li għandna nibdew bil-

preparamenti tagħna għall-organizazzjoni tal-attivitajiet tal-Karnival fil-
lokalita’ tagħna nhar is-Sibt 25 u l-Ħadd 26 ta’ Frar 2017. Huwa propona u 
l-Kunsill qabel li għandu jitwaqqaf sotto-kumitat li jgħin fl-organizazzjoni 
ta’ dawn l-attivitajiet. Dawn ser ikunu jikkonsistu fi programm varjat fil-
pjazza tan-Nazzarenu s-Sibt filgħaxija u programm varjat ieħor fi Pjazza l-
Vitorja l-Ħadd minn nofsinhar ‘il quddiem.  

 
20.5.7 Is-Sindku Joe Cordina propona u l-Kunsill qabel li għandna noħorġu offerta 

pubblika (tender) għall-provvista u installazzjoni ta’ sinjali tat-traffiku fil-
lokalita’.  

 
20.5.8 Is-Sindku Joe Cordina propona u l-Kunsill qabel li għandna nibdew 

nippreparaw biex noħorġu l-kwotazzjoni għas-servizz tat-tindif tat-toroq 
fil-lokalita’ tagħna. Dan peress li l-kwotazzjoni eżistenti tiskadi fi Frar li 
ġej. Il-Kunsill qabel unanimament li għandna ninfurmaw lill-kenniesa 
preżenti sabiex darba fil-ġimgħa jiffirmaw fl-uffiċċju tal-Kunsill u jgħidu 
liema toroq ikunu kinsu matul dik il-ġimgħa. 

 
20.5.9 Is-Sindku Joe Cordina informa lill-Kunsill li fl-aħħar laqgħa tas-sotto-

kumitat tal-ġemellaġġi li saret nhar l-Erbgħa 19 ta’ Ottubru 2016, ġie 
propost li l-edizzjoni li jmiss tal-festival tat-tin u ikel tradizzjonali Malti 

ssir fit-tieni weekend ta’ Lulju. Il-Kunsill qabel unanimament ma’ din il-
proposta u ser inkomplu bil-preparamenti tagħna għal din l-attivita’. 
 
Is-Sindku propona u l-Kunsill qabel li fil-laqgħa li jmiss ta’ dan is-sotto-
kumitat, għandhom jibdew jiġu diskussi wkoll l-attivitajiet li ser 
norganizzaw fl-okkażjoni tal-iskambju ta’ persuni minn Mergo u 
Chevaigné f’Ottubru tas-sena li ġejja. 

 
20.5.10 Is-Sindku Joe Cordina qal li jinsab imħasseb bis-sitwazzjoni preżenti fl-

Italja wara t-terrimoti li riċentament laqtu żoni minn dan il-pajjiż, fosthom 
l-inħawi tal-lokalita’ ta’ Mergo li magħha aħna għandna ftehim ta’ 
ġemellaġġ. Fid-dawl ta’ dan, il-Kunsillier Dr. Joseph Attard propona u l-
Kunsill qabel li għandna nibagħtu korrispondenza uffiċjali min-naħa tagħna 
biex nuru solidarjeta’ mal-familji milquta.  

 
20.6 Qari tal-Korrispondenza 
 

20.6.1 Ċirkulari numru 27/2016 maħruġa mid-Dipartiment tal-Gvern Lokali 
intitolata ‘Skema ta’ Finanzjament: Proġetti Kapitali – Iffirmar ta’ 
Kuntratti’. Għal din iċ-ċerimonja li saret nhar is-Sibt 8 ta’ Ottubru 2016, 
attenda s-Sindku Joe Cordina. 

 
20.6.2 E-mail mingħand is-Sur Adrian Mifsud, Direttur tal-Gvern Lokali, li fiha 

qed javża lill-Kunsill li, b’riferenza għall-iskema dwar inizjattivi ta’ 
attivitajiet kulturali għas-sena 2016, il-bord tal-għażla ma aċċettax l-
applikazzjoni tagħna dwar l-attivita’ ‘The Xagħra Christmas Concert’ 
minħabba li l-Kunsill diġa’ ibbenefika f’żewġ attivitajiet kulturali oħra 
matul din is-sena. Il-Kunsill innota l-kontenut.  

 
20.6.3 Ċirkulari numru 28/2016 maħruġa mid-Dipartiment tal-Gvern Lokali 

intitolata ‘Applowdjar ta’ dokumenti fuq is-sit www.lc.gov.mt’. Il-Kunsill 
innota l-kontenut. 

 
20.6.4 Ċirkulari numru 29/2016 maħruġa mid-Dipartiment tal-Gvern Lokali 

intitolata ‘Struzzjonijiet lill-Kunsilli Lokali dwar Tilqim kontra l-
Influwenza’. Il-Kunsill innota l-kontenut. 

20.6.5 Ċirkulari numru 30/2016 maħruġa mid-Dipartiment tal-Gvern Lokali 
intitolata ‘Ilmenti mressqa quddiem Servizz.Gov’. Il-Kunsill innota l-
kontenut. 

 
20.6.6 E-mail mingħand George Refalo, Segretarju Eżekuttiv tar-Reġjun 

Għawdex, li fiha qed jinforma lill-Kunsili Lokali Għawdxin li r-Reġjun 
Għawdex għadu kif ippubblika espressjoni ta’ interess għall-kiri ta’ lok 
sabiex iservi ta’ uffiċċju amministrattiv għall-Kumitat Reġjonali Għawdex. 
L-espressjonijiet ta’ interess jintlaqgħu sa nhar il-Ġimgħa 11 ta’ Novembru 
2016 f’nofsinhar. Il-Kunsill innota l-kontenut. 

 

20.6.7 Ċirkulari mill-Assoċjazzjoni tal-Kunsilli Lokali b’informazzjoni dwar il-
laqgħa għas-Sindki u l-Viċi Sindki li ser issir nhar is-Sibt 5 ta’ Novembru 
2016 fil-Palazz Verdala, il-Buskett. Għan-nom tal-Kunsill ser jattendi s-
Sindku Joe Cordina.  

 

20.6.8 E-mail mingħand l-Inġinier Mario Galea li fiha qed jinforma lill-Kunsill 
jekk jixtieqx li jitwaħħlu n-numri fuq il-fanali l-ġodda li ġew installati fi 
Pjazza l-Vitorja. Kull numru ġdid jiswa € 7.50c (inkluż il-VAT). Il-Kunsill 
ma laqax din it-talba. 

 
20.6.9 Ittra mingħand Ms. Bernice Micallef, President tal-Moviment Kerygma, li 

fiha qed tinforma lill-Kunsilli Lokali li l-Moviment Kerygma ser jorganizza 
l-Premju ‘Żagħżugħ tas-Sena’ bil-għan li joħroġ fil-beraħ l-impenn taż-
żgħażagħ b’mod nisrani fis-soċjeta’ Maltija. In-nominazzjonijiet għal dan 
il-premju jintlaqgħu sal-Ġimgħa 11 ta’ Novembru 2016 f’nofsinhar. Il-
Kunsill innota l-kontenut. 

 

20.6.10 Direttiva numru 4/2016 maħruġa mid-Dipartiment tal-Gvern Lokali 
intitolata ‘Direttivi dwar Xandir Soċjali (Social Media) fil-Kunsilli Lokali’. 
Il-Kunsill innota l-kontenut. 

 
20.6.11 Ċirkulari numru 31/2016 maħruġa mid-Dipartiment tal-Gvern Lokali u 

intitolata ‘Inizjattiva ta’ Taħriġ dwar l-Ordnijiet Permanenti’. Għal dan it-
taħriġ li ser isir f’Għawdex nhar il-Ħamis 17 ta’ Novembru, ser jattendi s-
Segretarju Eżekuttiv.  

20.6.12 Ċirkulari numru 32/2016 maħruġa mid-Dipartiment tal-Gvern Lokali u 
intitolata ‘Petty Cash’. Il-Kunsill innota l-kontenut. 

 

20.6.13 Ċirkulari numru 33/2016 maħruġa mid-Dipartiment tal-Gvern Lokali u 
intitolata ‘Assigurazzjoni tal-Assi tal-Kunsill’. Il-Kunsill innota l-kontenut. 

 
20.6.14 E-mail mingħand James Xuereb, rappreżentant tal-kumpanija Rodeco 

Limited, li fiha qed jistieden lis-Sindku u/jew rappreżentant tal-Kunsill 
sabiex jattendi għal seminar bit-tema ‘Road Repair Systems and Innovative 
Technologies’ li ser isir nhar il-Ħamis 3 ta’ Novembru mis-7.00pm ‘il 
quddiem fl-uffiċċju tal-Kunsill Lokali tal-Qala. Il-Kunsill innota l-kontenut. 

 

20.6.15 E-mail mingħand Chantelle Tabone, rappreżentanta tal-uffiċċju reġjonali 
tal-MEUSAC f’Għawdex, b’informazzjoni dettaljata dwar il-proġetti li 
jaqgħu taħt il-programm ERASMUS+ iffinanzjat minn fondi tal-Unjoni 
Ewropea. Id-deadline li jmiss għal proġetti li jaqgħu taħt dan il-programm 
huwa t-2 ta’ Frar 2017 u l-proġetti jridu jsiru bejn l-1 ta’ Mejju u t-30 ta’ 
Settembru 2017. Is-Sindku Joe Cordina propona u l-Kunsill qabel li 
għandna nippruvaw norganizzaw skambju ta’ żgħażagħ f’Lulju li ġej mal-
Kunsill ta’ San Michele Salentino fl-Italja li miegħu aħna ġemellati.  

 

20.6.16 Ċirkulari mill-Assoċjazzjoni tal-Kunsilli Lokali b’informazzjoni dwar talba 
għal ġemellaġġ li qed jagħmel il-Kunsill ta’ Maruggio fl-Italja. Dawk il-
Kunsilli Lokali interessati f’dan il-ġemellaġġ għandhom jinfurmaw lill-
Assoċjazzjoni sa mhux aktar tard minn nhar l-Erbgħa 2 ta’ Novembru. Il-
Kunsill innota l-kontenut.  

 

20.6.17 E-mail mingħand Marie-France Mailhos b’informazzjoni dwar iż-żewġ 
proġetti maġġuri li ser jorganizzaw fis-sena 2017 bħala parti mill-
ġemellaġġ li għandhom mal-Kunsill tagħna u mal-Kunsill ta’ Mergo fl-
Italja. Dawn l-attivitajiet huma l-European Festival li ser isir bejn it-3 u l-5 
ta’ Marzu 2017 u ż-żjara li rappreżentanti taż-żewġ Kunsilli barranin ser 
jagħmlu fix-Xagħra lejn l-aħħar ta’ Ottubru 2017. Il-Kunsill qabel li dawn 
l-attivitajiet għandhom jiġu diskussi aktar ‘il quddiem.  

 

20.6.18 E-mail mingħand Sergio Mallia, chief operating officer tal-kumpanija 
Wasteserv Malta, li fiha qed jitlob il-kollaborazzjoni tal-Kunsilli Lokali 

Għawdxin sabiex jitpoġġa trolley fl-uffiċċju tal-Kunsill sabiex ir-residenti 
jkunu jistgħu jiddisponu minn materjal WEEE li huwa żgħir fid-daqs. 
Kunsilli Lokali interessati għandhom jibagħtu risposta sal-4 ta’ Novembru 
2016. Il-Kunsill qabel li għandna nuru l-interess tagħna biex nipparteċipaw 
f’din l-inizjattiva.  

 

20.6.19 Ċirkulari numru 34/2016 maħruġa mid-Dipartiment tal-Gvern Lokali u 
intitolata ‘Proċedura tal-bye-laws u checklist’. Il-Kunsill innota l-kontenut.  

 

20.6.20 Ittra mingħand Reuben Galea għan-nom tal-kumitat organizzativ tal-
attivita’ ‘Presepju Suq u Mexxi’ li fiha qed jinforma lill-Kunsill dwar din 
ir-rappreżentazzjoni tal-Milied li ser issir bejn it-Tnejn 26 u l-Erbgħa 28 ta’ 
Diċembru 2016. Fid-dawl ta’ dan, il-grupp Guiding Light qed jitlob no 

objection min-naħa tal-Kunsill Lokali sabiex Triq Għajn Ħosna tingħalaq 
għat-traffiku bejn is-Sibt 24 ta’ Diċembru u l-Erbgħa 28 ta’ Diċembru sa 
nofs il-lejl. L-informazzjoni dwar din l-attivita’ qed tingħata wkoll lil 
Transport Malta, il-Kunsill Lokali tan-Nadur u l-Pulizija tad-Distrett ta’ 
Għawdex. Il-Kunsill qabel unanimament li għandu jagħti n-no objection 

mitluba.  
  
20.6.21 Ittra mingħand Reuben Galea għan-nom tal-kumitat organizzativ tal-

attivita’ ‘Presepju Suq u Mexxi’ li fiha qed jitlob lill-Kunsill sabiex 
jikkollabora mal-Kumitat fl-organizazzjoni ta’ din l-attivita’. Is-Sindku Joe 
Cordina propona u l-Kunsill qabel li għandna nikkollaboraw f’din l-attivita’ 
bi spiża li ma teċċedix is-somma ta’ € 800. Din is-somma qed tiġi allokata 
f’każ biss li l-Ministeru għal Għawdex jalloka anqas fondi mis-sena li 
għaddiet għal din l-inizjattiva.  

 

20.6.22 E-mail mingħand Dr. George Attard, professur fl-Universita’ ta’ Malta, li 
fiha qed jitlob lill-Kunsill Lokali tax-Xagħra sabiex jissieħeb partner fil-
proġett intitolat ‘Protection of the environment and promote the efficient 
use of the resources’ parzjalment iffinanzjat minn fondi tal-programm 
Italia-Malta tal-Unjoni Ewropea. Dan il-proġett għandu l-iskop prinċipali li 
joħloq network ta’ bdiewa biex jippromwovu l-kunċett ta’ community 

farming. F’każ li jiġi magħżul, il-Kunsill irid joħroġ il-ko-finanzjament ta’ 
15% tal-budget totali tal-proġett. Dan ifisser li l-ammont li rridu 

nikkommettu huwa ta’ € 74,250 fuq medda ta’ tliet snin. Il-proġett qed ikun 
immexxi mill-Universita’ ta’ Palermo bħala lead partner.  

 
 Is-Sindku Joe Cordina propona u l-Kunsill qabel li għandna nuru l-interess 

tagħna li nipparteċipaw f’dan il-proġett.  
 

20.6.23 Ċirkulari numru 35/2016 maħruġa mid-Dipartiment tal-Gvern Lokali 
intitolata ‘Inizjattiva Finanzjarja – Stronger Communities: Literacy Projects 
at Local Level’. L-għan li din l-inizjattiva mnedija mid-Dipartiment huwa li 
l-Kunsilli Lokali jwettqu proġetti soċjali li bihom insaħħu l-komunitajiet 
tagħna. Il-proġetti sottomessi jridu jkunu ġew implimentati sa Mejju 2017 u 
ma jkunux jaqbżu l-kontribuzzjoni massima ta’ € 3,000 minn din l-
Inizjattiva Finanzjarja. Is-Sindku propona u l-Kunsill qabel li għandna 
niċċekkjaw mad-Dipartiment dwar xi proġetti jew inizjattivi jistgħu jsiru 
minn dan il-fond biex inkunu nistgħu napplikaw.  

 

20.6.24 E-mail mingħand George Refalo, Segretarju Eżekuttiv tar-Reġjun 
Għawdex, li fiha qed jitlob il-kollaborazzjoni tal-Kunsilli Lokali Għawdxin 
fl-implimentazzjoni tal-proġett Kreattiv imniedi mill-Gozo College Middle 

School. Il-Kunsilli Lokali qegħdin jintalbu jikkoperaw billi jagħżlu huma l-
espert tal-lokalita’ li ser ikun qiegħed ifassal il-historic trail tal-lokalita’ 
rispettiva kif ukoll li jfisser lill-istudenti s-siti storiċi li jinsabu f’dan it-trail. 
Barra minn hekk, il-Kunsilli Lokali qed jintalbu wkoll sabiex iħallsu s-
servizz tat-trasport tal-istudenti mill-iskola għal-lokalita’ u lura. Din l-
attivita’ ser issir nhar il-Ġimgħa 9 ta’ Diċembru 2016. Il-Kunsill qabel li 
għandna nikkollaboraw f’din l-inizjattiva u niddelegawha lill-Moviment 
Storiku u Kulturali tax-Xagħra.   

 

20.6.25 Ċirkulari numru 36/2016 maħruġa mid-Dipartiment tal-Gvern Lokali 
intitolata ‘Templates tal-Aġenda u l-Minuti’. Il-Kunsill innota l-kontenut. 

 

20.6.26 E-mail mingħand Dr. Lisa Marie Brooke, uffiċjal fl-Uffiċċju tal-President, 
li fiha qed tinforma lill-Kunsill li bħala parti mill-kampanja nazzjonali tal-
Istrina, l-Eċċellenza tagħha l-President ta’ Malta ser iżżur il-lokalita’ tax-
Xagħra nhar il-Ħadd 27 ta’ Novembru 2016 bejn il-11.00am u 11.25am. Il-
Kunsill innota l-kontenut. Ser nieħdu ħsieb nitolbu l-awtorizazzjoni tal-

Kumitat tas-Soċjeta’ Filarmonika Victory sabiex, f’każ li jkun il-maltemp, 
din l-attivita’ ssir fis-sala tal-Każin tal-Banda.  

 
(Il-Viċi Sindku Aaron Agius irtira mil-laqgħa fis-6.40pm.)  

 
20.7 Ilmenti mir-residenti 

 

20.7.1 Talba mingħand is-Sindku Joe Cordina sabiex titranġa bit-tarmac parti mit-

Triq Għajn Ħosna minn fejn jispiċċa n-niżla sat-triq tan-Nadur. Il-Kunsill 

qabel li din it-talba għandha tiġi riferuta lill-Ministeru għal Għawdex 

bħalma diġa’ għamilna. 

 

20.7.2 Talba mingħand Joseph Micallef ta’ 5, Triq Kortoll sabiex issir talba għall-

esproprjazzjoni ta’ biċċa mill-għalqa tiegħu sabiex titwessa’ it-triq u tkun 

tista’ tgħaddi tal-linja jew trakkijiet kbar. Il-Kunsill qabel li għandna 

nirreferu din it-talba lid-Dipartiment tal-Artijiet.  

 

20.7.3 Talba mingħand Anthony Spiteri ta’ Triq ir-Rabat, Xagħra, sabiex jitranġa 

passaġġ li hemm fil-bidu tat-Triq tal-Qaċċa biex ikun aċċessibbli kif kien 

oriġinarjament. Il-Kunsill qabel li għandna ninkarigaw lill-Perit Edward 

Scerri sabiex jagħmel rapport dwar is-sitwazzjoni attwali f’dan il-passaġġ. 

 

20.7.4 Talba mingħand Marija Theuma ta’ 40B Triq Jannar sabiex tinżebagh il-

bankina ta’ quddiem ir-residenza tagħha. Il-Kunsill qabel li dan ix-xogħol 

għandu jsir.  

 

20.7.5 Talba mingħand Dr. Anna Maria Abela f’isem id-Dipartiment tas-Saħħa ta’ 

Għawdex sabiex issir reserved parking bay għat-tabib li jagħti servizz fil-

berġa’ tal-lokalita’ mit-Tnejn sal-Ġimgħa bejn il-11am u nofsinhar. Il-

Kunsill ma aċċettax din it-talba fid-dawl tal-fatt li l-Kunsill talab l-

approvazzjoni ta’ Transport Malta għal sinjal loading/unloading fl-istess 

post. 

 

20.7.6 Talba mingħand Shirley Bellamy ta’ 48, Emathu, Triq 28 t’April sabiex isir 

arblu bil-ganċijiet biex jiddendlu l-boroż tal-iskart. Il-Kunsill qabel li 

għandna nġibu l-awtorizazzjoni ta’ sid ir-residenza li magħha ser jeħel dan 

il-hook.  

 

20.7.7 Talba mingħand is-Sindku Joe Cordina sabiex jinbidel apparat li hu qadim 

u li issa sar perikoluż għat-tfal fil-playing field ta’ Vjal it-Tmienja ta’ 

Settembru. Il-Kunsill qabel li għandna nġibu kwotazzjoni għal dan l-

apparat.  

 

20.7.8 Talba mingħand Victor Attard ta’ Triq Franġisk Camilleri sabiex titranġa l-

bankina tar-residenza tiegħu. Il-Kunsill qabel li dan ix-xogħol għandu jsir.  

 

20.7.9 Talba mingħand Francis Sultana ta’ Triq Ta’ Ġorf sabiex titranġa parti 

minn Triq Għajn Ħosna bis-siment. Il-Kunsill qabel li dan ix-xogħol 

għandu jsir. 

 

20.7.10 Talba mingħand Emmanuel Cremona ta’ Triq Marsalforn sabiex titranġa 

parti minn Triq Għajn Ħosna bis-siment. Il-Kunsill qabel li dan ix-xogħol 

għandu jsir. 

 

20.7.11 Talba mingħand William Sultana għan-nom tal-Kumitat tax-Xagħra United 

Football Club li fiha qed jitlob li jsiru sinjali li jipprojbixxu l-ipparkjar 

man-naħa kollha tal-każin tal-football fi Triq l-Arċipriet Ġużepp Diacono. 

Il-Kunsill qabel li għandna nressqu din it-talba għall-approvazzjoni ta’ 

Transport Malta.  

 

20.7.12 Talba mingħand Rita Sultana ta’ Triq Vestru sabiex jingħata ftit konkos 

quddiem ir-residenza li għandna fi sqaq fi Triq it-Tiġrija. Ir-residenta qed 

titlob li tingħata l-materjal u x-xogħol ser tagħmlu hi. Il-Kunsill aċċetta din 

it-talba. 

 

20.7.13 Talba mingħand Colin Clark ta’ 76, Triq il-Knisja sabiex titbaxxa il-

bankina quddiem ir-residenza tiegħu billi juża disability scooter. Il-Kunsill 

qabel li dan ix-xogħol għandu jsir. 

20.7.14 Talba mingħand Agnes Caruana ta’ ‘Villa Bullara’, Triq Ġnien Imrik, 

sabiex titranġa l-parti tat-triq quddiem tagħha minħabba li qed iżomm ħafna 

ilma, l-aktar meta tagħmel ħafna xita. Il-Kunsill qabel li għandna 

ninkarigaw lill-Perit Edward Scerri biex jagħmel rapport dwar is-

sitwazzjoni fil-preżent u jipproponi soluzzjoni għal din il-problema.  

 

20.7.15 Talba mingħand Joseph Spiteri ta’ ‘The Willows’, Triq l-Għar ta’ Ninu, 

sabiex isir culvert li jilqa’ l-ilma tax-xita fl-aħħar parti ta’ Triq Sruġ (‘l isfel 

minn fejn hemm il-kalata tal-boċċi). Il-Kunsill qabel li dan ix-xogħol 

għandu jsir.   

 

20.7.16 Talba mingħand Joseph Bajada ta’ ‘Madonna Ta’ Pinu’, Vjal it-Tmienja ta’ 

Settembru, sabiex isiru: (i) il-markings għal traffic management bejn Vjal 

it-Tmienja ta’ Settembru u Triq l-Imqades u (ii) kaxxi tal-parking matul 

Vjal it-Tmienja ta’ Settembru u Triq l-Imqades li jiggwidaw lill-pubbliku 

fejn jista’ jipparkja. Rigward (a), il-Kunsill qabel li għandu jressaq din it-

talba għall-approvazzjoni ta’ Transport Malta. Rigward (b), il-Kunsill qabel 

li għandu jieħu l-parir ta’ Transport Malta qabel iressaq it-talba għall-

approvazzjoni.  

 

20.7.17 Talba mingħand Salvu Spiteri ta’ Triq Ġnien Imrik sabiex issir talba lid-

Dipartiment tal-Artijiet rigward l-esproprjazzjoni ta’ biċċa art li hemm 

quddiem residenza li għandu fi Triq Parisot. Il-Kunsill qabel li għandna 

niċċekkjaw mad-Dipartiment tal-Artijiet dwar din it-talba. 

  

20.7.18 Talba mingħand Joseph Stellini ta’ 10A, ‘Stellini House’, sabiex titwessa u 

titranġa parti minn Triq Ta’ Sansuna biex issir aktar aċċessibbli għall-

pubbliku ġenerali. Il-Kunsill qabel li dan ix-xogħol għandu jsir.  

 

20.7.19 Talba mingħand Olivia Cilia ta’ ‘Tranquilla’, Flat 4, Triq Għajn Qamar, 

sabiex il-Kunsill jibgħat avviż ta’ warning lill-amministratur tal-blokka tal-

flats minħabba li diversi residenti f’din il-blokka qed joħorġu l-boroż tal-

iskart tagħhom f’ħin li ma jsirx ġbir ta’ skart. Il-Kunsill qabel li għandna 

nirreferu din it-talba lill-kumpanija Wasteserv li bħalissa għaddejja bi 

proċess ta’ moniteraġġ tas-sitwazzjoni tal-ġbir tal-iskart fil-lokalitajiet.  

20.7.20 Talba mingħand Anthony Sultana ta’ 21, Triq it-Tiġrija, sabiex (a) isiru 

sinjali li jipprojbixxu l-ipparkjar madwar metru fuq kull naħa tal-bieb ta’ 

wara r-residenza tiegħu fi Triq Ġużeppi Diacono u (b) issir tabella ‘Tarmix 

Żibel Hawn’ mal-ħajt tal-iskola quddiem ir-residenza tiegħu. Rigward (a), 

il-Kunsill qabel li għandna nirreferu din it-talba għall-approvazzjoni ta’ 

Transport Malta. Rigward (b), il-Kunsill qabel li dan ix-xogħol għandu jsir.   

 

20.7.21 Talba mingħand Anthony Tabone ta’ 87, Triq il-Kbira, Sannat sabiex 

jitranġa t-taraġ tal-ġebel li hemm fl-inħawi tal-Għejjun u li jwassal għal 

ħdejn il-ġiebja tal-Għejun. Il-Kunsill qabel li għandna niċċekkjaw dwar 

x’qed jitlob eżatt ir-resident. 

 

20.7.22 Talba mingħand Adey Lynn ta’ 7, ‘Ir-Rokna’, Triq Ġwann Marija 

Camilleri, sabiex titwaħħal stand taż-żibel mar-residenza tagħha. Il-Kunsill 

qabel li dan ix-xogħol għandu jsir. 

 

20.7.23 Talba mingħand Lawrence Bajada ta’ ‘Madonna Ta’ Pinu’, Triq San Ġorġ 

Preca, sabiex titranġa l-bankina quddiem ir-residenza tiegħu. Il-Kunsill 

qabel li dan ix-xogħol għandu jsir. 

 

20.7.24 Talba mingħand John Galea ta’ 76, Triq it-Tiġrija, sabiex titranġa l-parti 

tat-triq quddiem ir-residenza tiegħu bil-hot rolled asphalt. Il-Kunsill qabel 

li dan ix-xogħol għandu jsir.  

 

20.8 Konsiderazzjoni u Approvazzjoni tal-iskeda ta’ pagamenti 

 

20.8.1 Il-Kunsill approva unanimament l-iskeda ta’ pagamenti annessi mal-minuti.  

 

20.8.2 Il-Kunsillier Dr. Kevin Cutajar talab sabiex jingħata rendikont tax-xogħol 

ta’ manutenzjoni li qed jagħmel il-Kunsill fi Triq Għajn Wajtar. Il-Kunsill 

aċċetta din it-talba. L-informazzjoni rikjesta ser tiġi ippreparata mis-

Segretarju Eżekuttiv.  

 

20.9 Tmiem tal-laqgħa u data tas-seduta li jmiss 

20.9.1 Il-laqgħa tal-Kunsill intemmet fis-7.00pm u ġiet aġġornata b’mod unanimu 

għal nhar l-Erbgħa 23 ta’ Novembru 2016 fil-5.30pm b’aġenda li tkun 

komunikata aktar ‘il quddiem.  

 

 

 

IFFIRMATA                  IFFIRMATA 

 

Joe Cordina         Ivan Attard 

Sindku             Segretarju Eżekuttiv 

 

 

 
 


